
Ел экономикасының тұғыры
     Металлургия саласын мамандар экономиканың іргетасы, негіз қалайтын тұғыры деп бекерге айтпайды. Есте жоқ замандардан бастау алатын ауыл шаруашылығынан бүгінгі ақпараттық технологияларға дейінгі кешенді өндірістердің металсыз күні жоқ. Әлемдегі қазба қорлардың барлығы дерлік табылатын    елімізде Менделеевтің периодтық жүйесіндегі 100 шақты химиялық элементтің  60-тан астамы өндіріледі. Осы орайда титан өндірісі бойынша әлемде 3-ші орынды, мырыштан 7-ші, қорғасыннан  8-ші, темір кенінен 13-ші, мыс бойынша 15-ші орынды иеленетінімізді атап өткен орынды. 
    Жаһандық экономика өндіруші және өңдеуші салаларды Азия құрылығына ауыстыра бастады. Бұл ретте де Қазақстан металлургиялық өндіріс бойынша  Қытай мен Ресейден кейінгі үшінші орынды иеленуде. Елімізде металл өндірісінің білікті жұмысшылары мен инженер-технологтары сақталып қалды, жаңа кәсіпорындар, цехтар іске қосылуда. Ғылым мен техника жетістіктері де назардан тыс қалып отырған жоқ. Сонымен қатар геологиялық барлауды кеңейту арқылы шет елдік және жергілікті инвестицияларды тарту, осы арқылы пайдалы қазбаларды өндіру көлемін арттыру да көзделуде.  Тағы бір айта кететін маңызды мәселе - металлургиялық кәсіпорындар көпшілігінің аймақтың немесе белгілі бір қаланың негіз құраушы өнеркәсіп орындары екендігі. Бұл кәсіпорындар жағдайының жақсы болуы әлеуметтік мәселелердің шешілуіне, атап айтқанда  аймақтағы, қаладағы жұмыссыздықтың азаюына, әлеуметтік инфрақұрылымның дамуына ықпал етеді.  Металл өнімдері бағасын құрайтын жалақының төмен болуы, энергетикалық ресурстардың арзандығы   отандық металлургия саласының бәсекеге қабілеттілігін арттырып отыр. 
    Енді саладағы жағдаяттарды статистика тұрғысынан шолып өтейік.  Қазақстанда мыс қоры 37 млн. тоннаға бағаланады, бұл әлемдік қордың 5,5%-ын.  мырыштың дәлелденген қоры 25,7 млн тонна немесе әлемдік қордың 9,5%-ын, қорғасынның қуатталған қоры 11,7 млн. тонна немесе әлемдік қордың 10,1%-ын, боксит әлемдегі барлық қордың 1%-ын құрайды. 45–50% хром тотығы бар жоғары сапалы хромиттер қоры бойынша Қазақстан әлемдік көшбасшы саналады. Алтын кенінің барлау жасалынған қоры бойынша еліміз әлемде 18-орынды және бір тоннадағы алтынның орташа құрамы бойынша 11-орынды иеленеді. Осы орайда барлау жасалынған кен орындары жақын арадағы 50 жыл бойы саланы тұрақты дамытуға кепілдік беретінін атап өткен абзал.  
    2009 жылдан бері Қазақстан сирек кездесетін металдардың 15 түрінің концентратын өндіруге мүмкіндік алды, оның өндіріс көлемі жыл сайын 1500 тоннаға дейін артуда. Кен өнеркәсібі мен металлургия кешенінде металл өңдеу бойынша 30 жаңа кәсіпорын ашып, дамытуды көздеп отыр. Бұл орайда жоғары технологиялық тауарларды өндіру қарқынын арттыруға және экспортты кеңейтуге басымдық берілген. 
    Елімізде түсті металлмен салыстырғанда қара металл өндірісі бірқатар артықшылыққа ие. Оның басты себебі қара металл қорларының 73%-ы жеңіл өндірілетін кен ретінде жіктелуінде. Қиын өндірілетін қорлар 20%-ды құрайды,  қорлардың 6,9%-ы байытуды қажет етпейтін кен болып табылады. Темір кенінің барланған қоры 8,7 млрд. тоннаны құрайды. Қара металлургия өндіріс орындарының басым бөлігі шойын, болат, тапталған және ферроқорытпа бұйымдарын шығаратын толық өндірістік циклы  бар кәсіпорындар. Бұл кәсіпорындар темір кенінің көздері мен су-энергетикалық ресурстары бар Қостанай, Қарағанды, Ақтөбе және Павлодар облыстарында орналасқан. Қазақстан қара металлургия өнімдерінің 70%-дан астамы сыртқы нарыққа жөнелтіледі. 
    Тағы да дерек пен дәйекке сүйенейік. Еліміз экспортының мұнай-газ тобынан кейінгі екінші тауарлық бөлігі - металл мен одан жасалған бұйымдар.   Өнімдерді өткізетін негізгі нарықтарымыз Қытай, Ресей, Түркия, Жапония, Иран, Германия және Пәкістан болып табылады. Статистика агенттігінің мәліметтері бойынша тау-кен-металлургия кешенінің ішкі жалпы өнімдегі үлесі 7%-ды және өнеркәсіп өндірісі жалпы көлемінің 22%-ын құрайды. Даму үстіндегі саланың бірқатар стратегиялық жобалары бар. Атап айтқанда, Қостанай облысында ыстық брикеттелген темірді жылына 1,4 млн. тоннаға, сұрыпты илемдеуді жылына 75 мың тоннаға, металлопрокатты жылына 450 мың тоннаға; Жамбыл облысында ферросиликомарганецті жылына 64,8 мың тоннаға; Ақтөбе облысында феррохромды жылына 440 мың тоннаға, түйіршіктелген шойынды жылына 500 мың тоннаға; Ақмола облысында кен өндіруді жылына 8 млн. тоннаға, алтын өндірісін жылына 15 тоннаға;
Павлодар облысында мыс концентратын өндіруді жылына 500 мың тоннаға, бастапқы алюминийді өндіруді жылына 125 мың тоннаға, рельс өндіруді жылына 100 мың тоннаға дейін жеткізу жобаланып, тиісті алғышарттар жасалуда. 
   Металлургия саласын қазіргі заманғы талаптарға сәйкестендіру барысында  технологиялық жетістіктерді жедел енгізгу, экспортты жеңілдікті қаржыландыру, маркетингтік қолдау көрсету көзделуде. Бұл орайда келесі жылы өтетін „ЭКСПО-2017„ Халықаралық көрмесін ұтымды пайдалануға баса назар аударылып отыр.   
